REZIME RADA

Da bi se u potpunosti iskoristile mogućnosti GIS-a, te omogućila što jednostavnija razmjena podataka izmedju različitih institucija, elektroprivrednih i drugih komunalnih preduzeća, potrebno je adekvatno organizovati podatke i izvršiti njihovu unifikaciju. 

Najveći problemi sa kojima se susreću korisnici GIS-a jesu u kvalitetnoj pohrani podataka. Pri tome se primarno misli na model korištenih podataka, njihovu tačnost i mogućnost višestrukog korištenja i razmjene. Prikupljeni podaci moraju biti određene tačnosti i sa poznatim porijeklom, te zapisani na tačno određeni način. Svaka fizička promjena na terenu mora biti adekvatno zabilježena i pohranjena. Izrada adekvatnog modela podataka zato predstavlja polaznu osnovu za rad modernih preduzeća.

ISO 19100 (eng. ISO  - International Organization for Standardization) predstavlja skup pravila i standarda koji regulišu potrebne procedure za izradu odgovarajućeg modela podataka za korištenje u GIS-u. Pored ISO standarda koji su komercijalne prirode, postoje OGC (eng. Open Geospatial Consortium, Inc.®) standardi koji su javno dostupni, a u skladu su sa ISO standardima. 

Osnovni cilj istraživanja usmjeren je ka kreiranju odgovarajućeg modela podataka za elemente niskonaponske distributivne mreže koji su u skladu sa ISO 19100 i OGC standardima. U tu svrhu izvršena je detaljna analiza trenutno raspoloživih podataka za elemente niskonaponske distributivne mreže u elektrodistributivnom preduzeću, te utvrđen način formiranja modela podataka, objašnjena važnost i uloga korištenja metapodataka (eng. metadata), te predložene mogućnosti unaprijeđenja u poslovanju elektrodistributivnog preduzeća upotrebom formiranog modela podataka i GIS tehnologije.
